
MAHALLANING DAVLAT XIZMATLARI KO‘RSATISHDAGI 
O‘RNI VA DAVLAT ORGANLARI BILAN O‘ZARO HAMKORLIK 

MEXANIZMLARINI TAKOMILLASHTIRISH
Nurmatov Sunnatillo Uzoq o‘g‘li,

O‘zbekiston Respublikasi Prezidenti huzuridagi 
Davlat siyosati va boshqaruvi 

akademiyasi tayanch doktoranti
ORCID: https://orcid.org/0009-0005-5377-7977

e-mail: nurmatovsunnatillo787@gmail.com

Annotatsiya. Mazkur maqolada mahalla institutining davlat xizmatlari samaradorligini oshirishdagi 
o‘rni va ahamiyati tahlil qilingan. Unda mahalla va davlat boshqaruvi organlari o‘rtasidagi o‘zaro hamkorlikni 
mustahkamlash zaruriyati, bu jarayonning huquqiy va tashkiliy asoslari, shuningdek, zamonaviy raqamli 
texnologiyalarni joriy etish orqali davlat xizmatlarini ko‘rsatish sifatini yaxshilash imkoniyatlari yoritilgan. 
Mavzuning dolzarbligi shundaki, mahalla institutlari faoliyatini tizimli ravishda takomillashtirish davlat xizmatlari 
samaradorligini oshiradi, fuqarolarning huquqiy manfaatlarini ta’minlaydi hamda boshqaruv shaffofligini 
kuchaytiradi. Tadqiqotda davlat xizmatlarini ko‘rsatishda mahalla va davlat organlari o‘rtasidagi integratsiya 
mexanizmlari, shuningdek,  xorijiy mamlakatlarning ilg‘or tajribalari tahlil qilinib, ularning o‘zini o‘zi boshqarish 
institutlari faoliyatini raqamlashtirish hamda davlat organlari bilan integratsiyalash borasidagi yondashuvlari 
o‘rganilgan. Xulosada mavjud muammolarni aniqlash hamda ularni bartaraf etish bo‘yicha takliflar ishlab chiqilgan. 

Kalit so‘zlar: mahalla, davlat xizmatlari, integratsiya, davlat organlari, raqamli texnologiyalar, jamoatchilik 
nazorati

РОЛЬ МАХАЛЛИ В ПРЕДОСТАВЛЕНИИ ГОСУДАРСТВЕННЫХ УСЛУГ И СОВЕРШЕНСТВОВАНИЕ 
МЕХАНИЗМОВ ВЗАИМОДЕЙСТВИЯ С ГОСУДАРСТВЕННЫМИ ОРГАНАМИ

Нурматов Суннатилло Узок угли, 
базовый докторант 

Академии государственной политики и управления 
при Президенте Республики Узбекистан

Аннотация. В настоящей статье проанализированы роль и значение института махалли в 
повышении эффективности предоставления государственных услуг. В ней освещаются необходимость 
укрепления взаимодействия между махаллей и органами государственного управления, правовые и 
организационные основы данного процесса, а также возможности повышения качества предоставления 
государственных услуг посредством внедрения современных цифровых технологий. Актуальность 
темы обусловлена тем, что системное совершенствование деятельности институтов махалли 
способствует повышению эффективности государственных услуг, обеспечению законных интересов 
граждан и укреплению прозрачности государственного управления. В исследовании проанализированы 
механизмы интеграции махалли и государственных органов в процессе предоставления государственных 
услуг, а также изучен передовой зарубежный опыт в области цифровизации деятельности институтов 
самоуправления и их интеграции с государственными органами. В заключение выявлены существующие 
проблемы и разработаны предложения по их устранению.

Ключевые слова: махалля, государственные услуги, интеграция, государственные органы, цифровые 
технологии, общественный контроль

IMPROVING THE ROLE OF THE MAHALLA IN THE PROVISION OF PUBLIC SERVICES AND 
MECHANISMS FOR INTERACTION WITH STATE BODIES

Nurmatov Sunnatillo Uzoq ugli,
Basic Doctoral Student of the Academy of 

Public Policy and Administration 
under the President of the Republic of Uzbekistan

Abstract. This article analyzes the role and significance of the mahalla institution in increasing the efficiency 
of public services. It highlights the need to strengthen interaction between the mahalla and public administration 
bodies, the legal and organizational foundations of this process, as well as opportunities to improve the quality of 
public services through the introduction of modern digital technologies. The relevance of the topic lies in the fact 
that the systematic improvement of mahalla institutions’ activities increases the efficiency of public services, ensures 
the legal interests of citizens, and strengthens management transparency. The study analyzes the mechanisms of 
integration between the mahalla and state bodies in the provision of public services, as well as the best practices of 
foreign countries, and examines their approaches to digitalizing the activities of self-government institutions and 
integrating them with state bodies. The conclusion identifies existing problems and develops proposals for their 
elimination.

Keywords: mahalla, public services, integration, government agencies, digital technologies, public oversight

Kirish
O‘zbekiston ijtimoiy hayotida mahalla insti-

tuti tarixan asrlar davomida shakllanib, bugungi 
kunda ham fuqarolarning o‘zini o‘zi boshqarish 
tizimining asosiy bo‘g‘ini sifatida faoliyat yurit-
moqda. Xususan, davlat xizmatlarini ko‘rsatish 
jarayonida mahallalarning faol ishtiroki aholiga 
yaqin va qulay xizmatlarni ta’minlash, mahalliy 
muammolarni tezkorlik bilan hal etish hamda 
davlat boshqaruvi tizimining samaradorligini 
oshirish imkonini beradi. 

Biroq mahalla institutlarining tizimli 
elementlarini yagona nazariy yondashuv aso-
sida izohlash hali to‘liq shakllanmagan. Ilmiy 
qarashlarda turlicha yondashuvlar mavjud: 
ayrim tadqiqotchilar, avvalo, moliyaviy va inson 
resurslarini ta’kidlab, mahalla institutlarining 
bu boradagi salohiyatini asosiy tarkibiy qism 
sifatida ko‘rsatadilar. Boshqa olimlar esa mahalla 
tizimida ijtimoiy sohaga aloqador butun bir yo‘-
nalishlarni ajratib, ularni turli mezonlar asosida 
birlashtiradilar. Bu esa, o‘z navbatida, mahalla 
institutlarining elementar tarkibini aniqlashda 
murakkablik va noaniqliklarni yuzaga keltiradi. 
Mahalla institutlari tarkibidagi makro va mikro 
darajadagi quyi tizimlarni tahlil qilish S.V. And-
rianov, A.B. Garmayev, D.S. Lvov va boshqa tad-
qiqotchilarning ilmiy ishlarida ma’lum darajada 
o‘z ifodasini topgan bo‘lsa-da, ularning keltirgan 
tasniflari bir-biridan sezilarli darajada farq qiladi 
(Bukhvald & Voroshilov, 2018).

Shuningdek, Turkiyada “Mahalle / Muhtar” 
tushunchasi mavjud va har bir mahalla (mahalle) 
mahalliy darajadagi eng quyi bo‘linma bo‘lib, ma-
halla muhtarligi (Muhtarlik) tomonidan boshqa-
riladi. Mahallelar mahalliy muammolar, aholining 
murojaatlari va ma’lumotlar oqimini boshqarish 
nuqtayi nazaridan davlat idoralari bilan aloqada 
bo‘ladi (Bayraktar, 2007).

Janubiy Koreya misolida ko‘radigan bo‘lsak, 
decentralizatsiya jarayonlari, ya’ni davlat vakolat-
larining markazdan mahalliy kichik darajaga o‘t-
kazilishi fuqarolarning davlat idoralariga bo‘lgan 
ishonchini oshirishga yordam beradi, biroq bu 
jarayonda mintaqaviy notekislik va boshqaruv re-
surslari cheklanganligi muammolari ham paydo 
bo‘lishi mumkin (Lee & Suh, 2021).

Bularning hammasi O‘zbekiston sharoitida 
ham tatbiq etilishi mumkin bo‘lgan tajribalardir. 
Shu bois mazkur maqolada davlat xizmatlarini 
ko‘rsatishda mahalla va davlat organlari o‘rta-
sidagi integratsiya mexanizmlarini tahlil qilish, 
mavjud muammolarni aniqlash va ularni bartaraf 
etish bo‘yicha takliflar ishlab chiqish  asosiy maq-
sad qilib olindi.

Shuni alohida ta’kidlash lozimki, mahalla 
institutlari sifatida faoliyat yurituvchi fuqarolar 
yig‘inlari davlat hokimiyati organlari tizimiga 
kirmaydi. Ularning faoliyati mahalliy ahamiyatga 
molik masalalarni aholining manfaatlaridan 
kelib chiqqan holda, shuningdek, tarixiy rivoj-
lanishning o‘ziga xos xususiyatlari, milliy qadri-

yatlar, mahalliy urf-odatlar hamda an’analarga 
asoslanib, amaldagi qonun hujjatlariga muvofiq 
mustaqil ravishda amalga oshiriladi. Fuqarolar 
yig‘ini yuridik shaxs huquqlaridan foydalanadi, 
o‘z nomi yozilgan muhrga ega bo‘ladi, shuning-
dek, O‘zbekiston Respublikasi Vazirlar Mahka-
masi tomonidan belgilangan tartibda faoliyat 
yuritadi. 

Bunday sharoitda mahallalarning ijtimoiy 
vazifalari, xususan, aholining turmush darajasi, ij-
timoiy muammolarni aniqlash va ularni hal etish-
dagi imkoniyatlari zamonaviy yondashuvlar va 
innovatsion boshqaruv mexanizmlarini qo‘llashni 
taqozo etadi. Shu bois, mahallalar boshqaruvini 
tadqiq etishda nafaqat tarixiy va huquqiy asoslar, 
balki xalqaro tajribalar hamda ijtimoiy innovatsi-
yalarni integratsiya qilish dolzarb ahamiyat kasb 
etadi (Republic of Uzbekistan, 2013). 

Shuningdek, xorijiy tadqiqotlar orasida Jon 
Smit tomonidan Yevropa mamlakatlaridagi 
mahalliy boshqaruv tizimlariga oid olib borilgan 
izlanishlar alohida ahamiyat kasb etadi. Uning 
fikricha, mahalla va jamoa boshqaruv institutlari 
demokratik islohotlarni chuqurlashtirish, fuqaro-
larning davlat boshqaruvida ishtirokini kengayti-
rish hamda ijtimoiy adolatni ta’minlashda muhim 
omil bo‘lib xizmat qiladi (Smith, 2018). Bundan 
tashqari, Anna Myuller o‘z tadqiqotlarida mahal-
liy boshqaruvda innovatsion texnologiyalarning 
qo‘llanishi, elektron xizmatlarning kengayishi 
va ijtimoiy xizmatlar sifatini oshirishdagi yonda-
shuvlarni tahlil qilgan. U, ayniqsa, mahalliy bosh-
qaruv tizimlarining zamonaviy innovatsiyalarni 
qabul qilish jarayonida duch keladigan qiyinchi-
liklari va ularni bartaraf etish mexanizmlariga 
alohida e’tibor qaratgan (Müller, 2021).

Mahalliy adabiyotlar tahlili shuni ko‘rsatadiki, 
O‘zbekistonning mahalliy boshqaruv sohasidagi 
ilmiy izlanishlari ichida A.  Axmedovning ishlari 
alohida e’tiborga loyiq bo‘lib, u mahalla institut-
larining huquqiy negizlari, ularning milliy o‘ziga 
xosligi va ijtimoiy barqarorlikni ta’minlashdagi 
roli boʻyicha chuqur tahlillarni taqdim etadi. 
Axmedov mahalla boshqaruvining institutsional 
tuzilishi, vakolatlar taqsimoti va mahalliy hamja-
miyatni jalb etish mexanizmlarini huquqiy jihat-
dan mustahkamlash zaruriyatini asoslab beradi 
(Akhmedov, 2020).

B. Vahobovning (2021) ilmiy izlanishlari 
mahalliy boshqaruv institutlarining ijtimoiy 

hamkorlikni shakllantirish va rivojlantirishdagi 
o‘rni hamda ahamiyatini tahlil qilishga qaratil-
gan. Uning tadqiqotlarida mahalliy boshqaruv 
subyektlari va davlat organlari o‘rtasidagi 
o‘zaro ta’sir mexanizmlarining huquqiy hamda 
tashkiliy asoslari yoritib berilgan. Shuningdek,  
S. Karimovaning (2019) ilmiy tadqiqotlari mahal-
la boshqaruvining iqtisodiy va ijtimoiy xizmatlar 
ko‘rsatishdagi o‘rni, shuningdek, bu jarayonlarda 
xususiy sektor bilan samarali hamkorlikni yo‘lga 
qo‘yish masalalarini tahlil qilishga qaratilgan. 
Olimaning ta’kidlashicha, mahallalar faoliyatida 
iqtisodiy barqarorlikka erishish, avvalo, mavjud 
moliyaviy resurslarning oqilona va shaffof taq-
simlanishiga, ularning ijtimoiy infratuzilma ham-
da aholi ehtiyojlarini qondirishga yo‘naltirilishiga 
bevosita bog‘liqdir. 

Mahalla institutlari boshqaruvini tartibga 
soluvchi normativ-huquqiy bazalar tahlilida 
O‘zbekiston Respublikasi Prezidentining far-
monlari, qarorlari va qonunlari muhim manba 
sifatida xizmat qiladi. Masalan, Oʻzbekiston 
Respublikasi Prezidentining 2021-yil 3-dekabr-
dagi “Mahallada tadbirkorlikni rivojlantirish, 
aholi bandligini taʼminlash va kambagʻallikni 
qisqartirish boʻyicha davlat siyosatining ustuvor 
yoʻnalishlari toʻgʻrisida”gi PF–29-son Farmonida 
mahallalarning ijtimoiy xizmatlar ko‘rsatishda 
rolini oshirish va ularning huquqiy maqomini 
mustahkamlash ko‘zda tutilgan (President of 
Republic of Uzbekistan, 2021). Mazkur hujjat-
ning asosiy maqsadi aholi bandligini taʼminlash, 
kambagʻallikni qisqartirish va tadbirkorlik 
tashabbuslarini qoʻllab-quvvatlashning yangi 
mexanizmlarini joriy etishdan iboratdir.

Umuman olganda, mazkur farmon mahalla 
miqyosida tadbirkorlikni rivojlantirish va ijtimoiy 
himoya tizimini mustahkamlash orqali davlat 
boshqaruvi samaradorligini oshirishga qaratilgan 
muhim normativ-huquqiy hujjat hisoblanadi.

Ko‘pchilik olimlar va amaliyotchilar ta’kid-
laganlaridek, mahalliy o‘zini o‘zi boshqarish 
islohotlarning asosiy maqsadlari va vazifalariga 
baribir erishilmadi (Shugrina, 2015).

Asosiy qism
So‘nggi yillarda O‘zbekiston Respublikasi-

da raqamli transformatsiya jarayonlari izchil 
rivojlanmoqda. Xususan, “O‘zbekiston – 2030” 
strategiyasi doirasida davlat boshqaruvining 
barcha darajalarida, jumladan, mahalliy hokimi-

yat organlari tizimida ham raqamli boshqaruv 
mexanizmlarini joriy etish bo‘yicha keng ko‘lamli 
islohotlar amalga oshirilmoqda. Mazkur stra-
tegiyada xalq xizmatidagi davlat boshqaruvini 
takomillashtirish, jamoatchilik ishtirokini kengay-
tirish hamda mahallaning jamiyatdagi rolini 
kuchaytirish ustuvor yo‘nalishlardan biri sifatida 
belgilangan.

O‘zbekiston Respublikasi Prezidentining 
“O‘zbekiston – 2030” strategiyasi to‘g‘risida”gi 
PF–158-son Farmoni (President of Republic 
of Uzbekistan, 2023) bilan tasdiqlangan ushbu 
strategiyada mamlakatni har tomonlama rivojlan-
tirish, inson kapitalini yuksaltirish, iqtisodiy bar-
qarorlikni ta’minlash, ekologik xavfsizlik, raqamli 
transformatsiya va “xalq xizmatidagi davlat” 
tamoyillarini amalda ro‘yobga chiqarish bo‘yicha 
asosiy ustuvor yo‘nalishlar belgilab berilgan. Ush-
bu strategiya doirasida davlat boshqaruvini za-
monaviy raqamli tamoyillar asosida tashkil etish, 
xalq xizmatidagi davlat konsepsiyasini hayotga 
tatbiq etish va mahalla tizimining boshqaruvdagi 
o‘rnini mustahkamlash masalalariga alohida e’ti-
bor qaratilgan. Shuningdek, strategiyada mahalla-
larni jamoatchilik va davlat organlari o‘rtasidagi 
“tayanch ko‘prik” sifatida rivojlantirish, ularning 
mablag‘larini aholi tashabbuslari asosida yo‘nal-
tirish hamda mahallalarda 100 dan ortiq davlat 
xizmatlarini “bir darcha” tamoyili asosida raqamli 
shaklda ko‘rsatish vazifalari belgilangan.

Prezidentimiz Shavkat Mirziyoyevning Oliy 
Majlisga yo‘llagan murojaatnomasida (Mirziyo-
yev, 2025) mamlakatimiz taraqqiyotining oltinchi 
ustuvor yo‘nalishi sifatida zamonaviy davlat 
boshqaruvi va adolatli sud-huquq tizimini shakl-
lantirish masalalari alohida va batafsil belgilab 
berildi. Avvalo, 2026-yildan boshlab Elektron 
hukumat platformasini tubdan yangilash vazifasi 
qo‘yildi. Unga barcha davlat idoralarining ming-
dan ortiq davlat xizmatlari, minglab funksiyalari, 
yuzlab ma’lumotlar bazalari hamda o‘n minglab 
davlat xizmatchilarining turli darajadagi vako-
latlari yagona raqamli platformaga integratsiya 
qilinadi.

Murojaatnomada alohida ta’kidlanganidek, 
ushbu platformada murojaatlarni qabul qilish, 
ijrochilarga taqsimlash va bajarilish muddatlarini 
nazorat qilish jarayonlari sun’iy intellekt asosida 
amalga oshiriladi. Natijada mahalladan tortib 
respublika darajasigacha bo‘lgan har bir masala 

bo‘yicha ijrochi, muddat va resurslar aniq ko‘ri-
nib turadi.

Eng muhim jihatlardan biri – davlat xizmat-
larini ko‘rsatishda inson omilisiz, korrupsiya va 
ortiqcha byurokratiyadan xoli raqamli ekotizm 
yaratishdir. Davlat xizmatlarini proaktiv va 
jamlanma shaklda ko‘rsatish tizimi rivojlantiri-
lib, 2026-yilda bunday xizmatlar soni 100 taga 
yetkazilishi belgilandi. Bu fuqarolar uchun davlat 
xizmatlarining haqiqiy ma’noda “bir darcha” ta-
moyili asosida ishlashini ta’minlaydi. 

Murojaatnomada fuqarolik jamiyati insti-
tutlarini rivojlantirishga qaratilgan siyosatni 
kelgusida ham izchil davom ettirish ko‘zda tu-
tildi. Xususan, fuqarolik jamiyatini rivojlantirish 
bo‘yicha besh yillik strategiya ishlab chiqilishi 
rejalashtirilmoqda. Mazkur strategiya fuqarolik 
jamiyati institutlarining davlat boshqaruvidagi 
ishtirokini kengaytirish, ularning ijtimoiy aha-
miyatiga ega tashabbuslarini qo‘llab-quvvatlash 
hamda davlat va jamiyat o‘rtasidagi hamkorlikni 
mustahkamlashga xizmat qiladi.  

Amaliyotda bu yondashuvlar mahalla institu-
tining davlat boshqaruvidagi o‘rnini mustahkam-
lash, aholi muammolarini tezkor hal etish, davlat 
xizmatlarining shaffofligi va samaradorligini oshi-
rish imkonini bermoqda. Jumladan, mahalla mab-
lag‘larini aholining taklif va tashabbuslari asosida 
infratuzilma loyihalariga yo‘naltirish mexanizmi 
joriy qilinib, bu maqsadlar uchun ajratiladigan 
resurslar hajmini bir necha barobarga oshirish 
choralari ko‘rilmoqda.

Shuningdek, har bir mahallada “elektron 
xizmat nuqtalari” tashkil etish, aholiga raqamli 
platformalar orqali davlat xizmatlarini ko‘rsatish 
hamda fuqarolarning murojaatlari va takliflarini 
onlayn kuzatish tizimlarini joriy etish rejalash-
tirilgan (President of Republic of Uzbekistan, 
2023).

Xorij tajribalariga nazar tashlasak, Estoniya 
bugungi kunda raqamli davlat qurishda dunyoda-
gi yetakchi davlatlardan biri hisoblanadi. “E-Es-
tonia” loyihasi orqali 99 foiz davlat xizmatlari 
onlayn ko‘rinishda amalga oshiriladi. Mahalliy 
boshqaruv organlari aholining ro‘yxatga olinishi, 
ijtimoiy yordamlar taqsimoti, soliqlarni yig‘ish 
kabi vazifalarni to‘liq raqamli shaklda bajaradi 
(e-Estonia, n.d).

Bugungi kunda my.gov.uz, onlayn-mahalla.
uz, soliq.uz kabi elektron portallar aholiga davlat 

xizmatlarini soddalashtirilgan tarzda taqdim 
etmoqda. Shuningdek, “mahalla yettiligi” tizimi 
doirasida elektron hisobotlar yuritilishi bosh-
langan. Ammo bu yo‘nalishda hali to‘liq raqamli 
ekotizim shakllanmagan. Mahalliy hokimiyat-
larning texnik bazasi, kadrlar malakasi, ayrim 
hududlarda internet infratuzilmasi yetarli emas. 
Bu esa raqamli xizmatlarning sifatli ishlashiga 
to‘sqinlik qilmoqda.

O‘zbekiston Respublikasi Prezidentining 2021-
yil 24-dekabrdagi PQ–62-son qaroriga (President 
of Republic of Uzbekistan, 2021) muvofiq, Iqtiso-
diy taraqqiyot va kambag‘allikni qisqartirish va-
zirligi huzurida Mahallabay ishlash va tadbirkor-
likni rivojlantirish agentligi faoliyati tashkil etildi. 
Ushbu qaror asosida ishlab chiqilgan “Onlayn 
mahalla” elektron platformasi mahallabay ishlash 
tizimini raqamlashtirish, fuqarolarning iqtisodiy 
va ijtimoiy holatini real vaqt rejimida tahlil qilish, 
shuningdek, ularning bandligini ta’minlash va 
tadbirkorlik tashabbuslarini qo‘llab-quvvatlashni 
samarali tashkil etish uchun ushbu platforma 
ishlab chiqildi).

“Onlayn mahalla” platformasining joriy etili-
shi mahalla boshqaruvida raqamli texnologiya-
larni amaliyotga samarali tatbiq etish borasidagi 
muhim qadamlardan biridir. Ushbu tizim mahal-
labay yondashuvni real vaqtda boshqarish imko-
nini yaratib, fuqarolarning iqtisodiy va ijtimoiy 
muammolarini tizimli hal etish, ijtimoiy yordamni 
manzilli ko‘rsatish hamda davlat xizmatlarini qu-
lay va shaffof qilishda katta imkoniyatlar eshigini 
ochdi.

Umuman olganda, “Onlayn Mahalla” tizimi 
mahalliy boshqaruvda raqamli transformatsiya-
ning amaliy ifodasi sifatida, hududiy rivojlanish, 
ijtimoiy barqarorlik va fuqarolarning hayot sifati 
yaxshilanishiga xizmat qilmoqda. Shuningdek, 
ushbu platforma bir necha davlat organlari va 
tashkilotlari bilan o‘zaro integratsiya qilinganligi-
ni ko‘rishimiz mumkin. Jumladan: 

– elektron hukumat loyihalarini boshqarish 
markazi – fuqarolarning pasport, manzil, sudlan-
ganlik, narkologik va psixologik dispanserda tu-
rish yoki turmaslik, soliq qarzi mavjudligi, davlat 
soliq organlaridan ro‘yxatdan o‘tganligi, nomida 
uy-joy borligi yoki yo‘qligi, kadastr hujjatlari 
ma’lumotlari, pensiya, nafaqa, tug‘ilish, o‘lim, ni-
koh, “ijtimoiy himoya yagona reyestri”, “yoshlar 
daftari”, “ayollar daftari” va “temir daftar”da tur-

ganligi yoki turmaganligi, tadbirkorlik subyekti 
sifatida davlat ro‘yxatidan o‘tganligi, nogironlik 
haqida ma’lumotlar jamlangan;

– Adliya vazirligi huzuridagi Davlat xizmatlari 
markazi – fuqarolarning tadbirkorlik subyekti 
sifatida davlat ro‘yxatidan o‘tganligi haqidagi 
ma’lumotlarni o‘zida saqlaydi. Bu markaz, shu-
ningdek, davlat xizmatlarining samaradorligini 
ta’minlashda ishtirok etadi.

O‘zbekiston Respublikasi Prezidentining 
2024-yil 24-maydagi “Ma’muriy islohotlar doira-
sida Adliya organlari va muassasalarining mas’u-
liyatini yanada oshirish hamda ixcham boshqaruv 
tizimini shakllantirish to‘g‘risida”gi PF–80-son 
Farmoni (President of Republic of Uzbekistan, 
2024) ushbu ishlarning asosi sifatida qabul qilin-
gan. 

Ushbu farmon doirasida Adliya organlari fao-
liyatini hududlarda samarali tashkil etish hamda 
huquqiy xizmatlar qamrovini yanada oshirish 
maqsadida tuman (shahar) adliya bo‘limlariga bir 
nechta qo‘shimcha vazifalar yuklatildi. Jumladan, 
mahallalarda aholi tomonidan ko‘tarilayotgan 
dolzarb muammolarni ko‘rib chiqish va hal etish 
uchun har oyda “Adliya kuni” tadbirlarini o‘tka-
zish ko‘zda tutildi. Bunda olis mahalla hududlari-
da har oyda kamida ikki marotaba sayyor davlat 
xizmatlarini ko‘rsatib borish ham nazarda tutildi. 
“Mahalla yettiligi”ga qonunchilik hujjatlarining 
mohiyati va ahamiyatini oddiy va xalqchil tilda 
yetkazish, shuningdek, ular tomonidan “Onlayn 
mahalla” platformasiga kiritilgan aholining kun-
dalik hayotidagi huquqiy masalalarga oid muam-
molarni hal etib borish belgilandi.  

Farmon doirasida fuqarolarning o‘zini o‘zi 
boshqarish organlari raislarining huquqiy bilim 
va ko‘nikmalarini uzluksiz oshirib borishga qara-
tilgan “Mahalla huquqshunosi” nomli qisqa mud-
datli bepul o‘quv kurslari tashkil etish nazarda tu-
tilgan. Normativ-huquqiy hujjatlar matnlari Ijro.
gov.uz idoralararo yagona elektron ijro intizomi 
tizimi va Raqamli mahalla yagona platformasi 
orqali respublika-viloyat-tuman-mahalla tamoyili 
asosida davlat organlari va tashkilotlariga hamda 
fuqarolarning o‘zini o‘zi boshqarish organlariga 
taqdim etiladi, shuningdek, ushbu organlar 
faoliyatiga taalluqli hujjatlar majburiy tanishish 
uchun yuboriladi. 

Adliya organlari faoliyatini transformatsiya 
qilish, davlat xizmatlarini ko‘rsatish va norma 

ijodkorligini takomillashtirish bo‘yicha chora-tad-
birlar rejasi qabul qilingan bo‘lib, ushbu rejaning 
12-bandi 4-qismida “Barcha aholi gavjum joylar-
ni, shu jumladan, mahallalarni 24/7 rejimida on-
layn davlat xizmatlarini ko‘rsatadigan interaktiv 
kiosklar bilan bosqichma-bosqich ta’minlash” 
ko‘zda tutilgan (President of Republic of Uzbe-
kistan, 2024). Ayrim mahalla fuqarolar yig‘inida 
test rejimida ushbu kiosklar o‘rnatilib, ishlash 
faoliyatlari o‘rganilmoqda. 

Ichki ishlar vazirligi – bu davlatning fuqa-
rolarni tartibga solishdagi asosiy tizimi bo‘lib, 
undagi doimiy va vaqtinchalik yashash joyi bo‘yi-
cha fuqarolarning ro‘yxatdan o‘tganligi haqidagi 
ma’lumotlar turli ijtimoiy xizmatlarga integratsi-
ya qilishda foydalaniladi.

Bandlik va mehnat munosabatlari vazirligi – 
bo‘sh turgan ish o‘rinlari, fuqarolarning ishga 
qabul qilingan yoki bo‘shatilganligi, bandlik 
holati, kasb-hunar yo‘nalishi bo‘yicha o‘qishga 
yo‘naltirilganligi haqidagi ma’lumotlarni qamrab 
oladi.

Moliya vazirligi – Moliya vazirligi tomonidan 
olib borilayotgan tadbirlar orqali ijtimoiy himoya 
yagona reyestrida ro‘yxatdan o‘tgan fuqarolar ha-
qida ma’lumotlarni qamrab oladi. Bu ma’lumotlar 
fuqarolarga yordam ko‘rsatish, subsidiya yoki 
boshqa ijtimoiy yordamlarni taqdim etish uchun 
ishlatiladi.

Davlat soliq qo‘mitasi – Davlat soliq qo‘mitasi 
tomonidan nazorat qilinadigan o‘zini o‘zi band 
qilgan fuqarolar va tadbirkorlik subyektlari haqi-
dagi ma’lumotlarni qamrab oladi. Bu ma’lumotlar, 
soliq to‘lovchilarning qonuniy faoliyat yuritishini 
ta’minlash va soliq olish jarayonlarini soddalash-
tirish uchun muhimdir.

Davlat aktivlarini boshqarish agentligi tomo-
nidan E-auksion elektron xaridlar tizimiga chiqa-
rilgan mol-mulk ma’lumotlari tizim orqali davlat 
mulkini onlayn tarzda sotish yoki ijaraga berish 
imkoniyatlarini taqdim etadi.

“Hunarmand” uyushmasi – hunarmand 
sifatida ro‘yxatdan o‘tgan fuqarolar haqida 
ma’lumotlar, ularning faoliyati, imkoniyatlari va 
o‘z sohasidagi muvaffaqiyatlarini oshirish uchun 
qo‘llaniladigan dasturlarni o‘z ichiga oladi. 

Har bir manba platformadagi boshqa vazirlik-
lar va idoralar bilan integratsiyalashgan bo‘lib, bu 
tizim ijtimoiy, iqtisodiy va huquqiy ma’lumotlarni 
bir joyda to‘plash va ulardan samarali foydalanish 

imkonini yaratadi. Bu jarayonning maqsadi – fu-
qarolarning ehtiyojlarini aniq aniqlash va ularga 
tezkor yordam ko‘rsatish, shuningdek, bandlik va 
iqtisodiy rivojlanishni ta’minlashdir.

Olib borilgan tadqiqotlardan ko‘rinadiki, ma-
halla boshqaruvini takomillashtirish jarayonida 
bir qator omillar hal qiluvchi ahamiyatga ega. 
Xususan, huquqiy-me’yoriy asoslarning mustah-
kamlanishi, axborot-kommunikatsiya texnolo-
giyalarining keng joriy etilishi hamda ijtimoiy 
innovatsiyalarning amaliyotga tatbiq etilishi jara-
yon samaradorligini oshiradi. Mahalla faollari va 
aholining faol ishtiroki orqali ijtimoiy masalalarni 
tezkor va samarali hal etish imkoniyati yuzaga 
keladi. Shuningdek, natijalar shuni ko‘rsatadiki, 
mahalla boshqaruvini rivojlantirishda davlat 
organlari bilan mahalliy jamoalar hamkorligi, xu-
susiy sektor bilan o‘zaro aloqalar hamda mavjud 
resurslardan oqilona foydalanish muhim omillar 
sifatida namoyon bo‘lmoqda.

Xulosa
Yuqoridagilardan kelib chiqib, aytish mum-

kinki, mahalla boshqaruvining davlat organ-
lariga murojaat va so‘rovlar yuborish faoliyati 
fuqarolarning ijtimoiy, iqtisodiy hamda huquqiy 
manfaatlarini himoya qilishda muhim o‘rin tuta-
di. Mazkur institut fuqarolar va davlat o‘rtasida 
samarali vositachi sifatida faoliyat yuritib, hudu-
diy muammolarni aniqlash, ularni bartaraf etish 
bo‘yicha takliflar ishlab chiqish hamda vakolatli 
idoralarga murojaat qilish orqali davlat siyosatiga 
bevosita ta’sir ko‘rsatadi. Shu jihatdan, mahalla 
boshqaruvi aholining huquqiy manfaatlarini ifo-
dalovchi va ularni davlat organlariga yetkazuvchi 
demokratik institut sifatida ko‘rilishi lozim.  

Mahalla institutlariga davlat tomonidan 
ko‘rsatiladigan institutsional qo‘llab-quvvatlash 
ularning faoliyat sifatini oshirish, davlat bilan mu-
loqot samaradorligini kuchaytirish va mahalliy 
darajadagi ijtimoiy-iqtisodiy rivojlanish uchun 
keng imkoniyatlar yaratadi. Bu esa o‘z navbatida 
mamlakatning barqaror rivojlanishi hamda 
fuqarolarning farovonligini ta’minlashga xizmat 
qiluvchi omil sifatida e’tirof etilishi mumkin. Shu 
nuqtayi nazardan, mahalla boshqaruvini tako-
millashtirish O‘zbekistonning ijtimoiy-iqtisodiy 
barqarorligini ta’minlashda strategik ahamiyat 
kasb etadi. Kelgusida mahalla institutlarini yana-
da rivojlantirish uchun ularning boshqaruv jara-
yonlariga zamonaviy menejment texnologiyalari, 

innovatsion usullar hamda axborot-kommunikat-
siya vositalarini keng tatbiq etish lozim. Bunda 
mahalla faoliyatini baholashning aniq mezonlari 
va samaradorlik indikatorlarini ishlab chiqish 
muhim o‘rin tutadi. Chunki bugungi kunda ma-
halla institutlari faoliyatining yagona standartlari 
mavjud emas va universal yondashuvni ishlab 
chiqish murakkab hisoblanadi. Shu sababli hudu-
diy xususiyatlarni inobatga olgan holda maxsus 
indekslar va ko‘rsatkichlarni ishlab chiqish va 
ularni tizimli ravishda tahlil etish maqsadga mu-
vofiqdir.

Shu bilan birga, mahalla institutlari davlat 
boshqaruvi bilan uzviy hamkorlikda faoliyat 
yuritishi, davlat siyosatini mahalliy darajada 
amalga oshirishda bevosita ishtirok etishi lozim. 
Shuningdek, ularning institutsional mustaqilligi 
ham saqlanishi kerak. Zero, bu ikki yo‘nalishning 
muvozanatli uyg‘unligi mahalla boshqaruvining 
huquqiy mexanizmlarini yanada mustahkamlash, 
aholining huquq va manfaatlarini ta’minlash 
hamda jamiyatning demokratik rivojlanishiga 
xizmat qiladi.

Tadqiqot natijalari shuni ko‘rsatdiki, davlat 
xizmatlarini ko‘rsatish jarayonida mahalla insti-

tutlari va davlat organlari o‘rtasidagi hamkorlik 
samaradorligi yetarli darajada yuqori emas. Ma-
halla boshqaruvining mavjud imkoniyatlari ko‘p 
hollarda faqat ijtimoiy muammolarni aniqlash 
va davlat organlariga murojaat yuborish bilan 
chegaralanib qolmoqda. Aslida esa mahallalar 
aholiga davlat xizmatlarini bevosita yaqinlashti-
rish, ularning tezkor, qulay va shaffof ko‘rsatili-
shini ta’minlashda strategik institut bo‘lib xizmat 
qilishi mumkin. Shu nuqtayi nazardan, bir nechta 
mualliflik takliflari ishlab chiqildi:

– mahalla raisi va faollariga aholiga davlat 
xizmatlarini ko‘rsatishda yuridik jihatdan vakolat 
beruvchi maxsus norma (masalan, fuqarolarning 
ayrim hujjatlarni olish, ariza topshirish va ro‘y-
xatga olish jarayonlarini to‘g‘ridan to‘g‘ri mahalla 
darajasida amalga oshirish huquqi) ishlab chiqili-
shi lozim; 

– mahalla va davlat xizmatlari markazlari o‘r-
tasida hamkorlik shartnomalari (memorandum-
lari) huquqiy asosda mustahkamlanishi kerak;

– mahalla faoliyatini samaradorlik indika-
torlari asosida baholab, yuqori natija ko‘rsatgan 
mahallalarni differensial moliyaviy qo‘llab-quv-
vatlash mexanizmini joriy etish zarur.

